
Tik... 

Veizous i kaimalė babaleika 

ė matau – kap gīva – mūsa laika: 

beskobiedams par gīvenėma smėltelė, nukolniava posė kelė 

i naktelė. – 

 

Gluostīdams, pagondindams, maloudams... 

Stumdams ė priglausdams, ėr išdoudams... 

 

Ka pavuožuoji – lig nieka ė nebova:  

anuo kuojė nikam neužkliova –  

vėsus kūlius ronkiuojiem mes patīs,  

diel tuo lėkuom  

dongaus nepamatė. 

 

Žaidiem, dėrbuom, pīkuom ė mīliejuom,  

daug kam trogdiem, maža kam padiejuom. 

 

Ale nužīgiavuom lig tomsiuos naktelės  

par smėltelė  

da tik posė kelė,  

katruo galė vėsė, vėsė karto  

sosėtėksem  

pri vėinuodu vartu. 

 

Tik nuorietiuo,   

ka nuors tėn užmėršto laika  

Žemaitėjės kaima  

babaleika... 


